
MERCABILBAOREN MERKATURATZE JARDUERA %3,4 HANDITU DA 2014AN  

· Fruten eta ortuarien sektoreak azken 11 urteetako salmenta erregistro altuena izan zuen, 215.000 Tm-rekin

· Arrainen eta itsaskien salmentak ere gorako joera erakutsi zuen 

· Egunean, 1.427 ibilgailu eta 2.400 pertsona sartzen dira merkatuan 

Bilbon, 2015eko martxoaren 4an.- Merkatuek bizi duten egoera konplexua den arren, Mercabilbaok egin duen balantzeak erakusten du 2014. urtea merkaturatutako 246.575 Tm-rekin itxi duela, hau da, aurreko ekitaldian baino %3,4 gehiago. 

Zifrek erakusten dutenez, joan den urtean fruten eta barazkien kontsumoak 215.000 Tm-ak gainditu ditu, eta azken 11 urteetako erregistrorik altuena erakutsi du. Gehien saldu diren produktuak zitrikoak, sagarrak, bananak eta hezurra daukaten frutak izan dira; ortuarien artean patata, tomatea eta letxua azpimarratu behar dira. Salmentak gora egin duen arren, prezioak %12,5 jaitsi dira, baserritarrek merkaturatutako ortuarien kasuan izan ezik, horien prezioak pixka bat gora egin du eta. 

Arrainen eta itsaskien merkatuari dagokionez, azpimarratu behar da prezioek azken bi urteetan erakutsi duten gorako joerarekin jarraitu dutela. 28.000 Tm merkaturatu dira, arrain fresko gehien saldu den hilabeteak apirila, maiatza eta iraila izan dira, eta itsaskia ekainean eta abenduan. Gehien saldu direnak txitxarroa, legatza, itsas-oilarra, bokarta, muskuilua, karrakela eta nekora izan dira; eta izoztuen artean, txipiroia, legatza, ganba eta otarrainxka. 

Beste alde batetik, sektore anitzaren jarduerari ere eutsi egiten zaio. Arrautzen salmenta azpimarratu behar da, 2013an baino %2 gehiago saldu baita. 

Laburbilduz, gaur egun, Mercabilbaok kalitatea eta segurtasuna erakusten ditu elikagaietan, eta gure soroen eta gure itsasoen erakusmahaia eta erakusleihoa da. 

Erabateko jarduera

Mercabilbaon aurrera eramaten den jarduera hori guztia, bertan lan egiten duten langileen esfortzuari esker da posible, operadoreei, eta jarduera osagarrietan, merkataritza gunean eta bulegoetan ari diren langileei esker. Merkatuak 1.427 ibilgailu eta 2.400 pertsona jasotzen ditu egunero batez beste. 2014an 683.568 ibilgailu sartu dira, eta horietatik %64 erosleen ibilgailuak izan dira. 

Jarduera ekonomikora bideratutako 13 hektarea, 109 enpresa eta 950 langile baino gehiago. Zifra horiek, Mercabilbaoko instalazioetan aritzen diren enpresen jardueraren eta esperientziaren isla baino ez dira. Eta esperientzia hori bisita txartel bikaina da sozietate publikoak dituen erronkei aurre egiteko, nazioarteko kontsultoretza eta Mercabilbao erreferentziazko nazioarteko plataforma logistiko bilakatzea. 

